
ᑎᑎᕋᖅᑐᖅ ᓈᑎᐊ ᒪᐃᒃ
ᑎᑎᕋᐅᔭᖅᑐᖅ ᐊᒫᓐᑕ ᓵᓐᓚᓐ

ᐅᑲᓕᖅ ᑲᓪᓚᓗ 
ᐃᖃᓪᓕᐊᖅᑑᒃ



ᐅᑲᓕᖅ ᐃᖅᑯᒻᒪᓚᐅᖅᑐᖅ ᐅᓪᓛᑦᑎᐊᕙᒻᒪᕆᐊᓗᖕᒧᑦ. ᓯᓚ ᐅᖅᑰᓪᓗᓂ, 
ᐊᐳᑦ ᐊᐅᒃᐸᓪᓕᐊᓕᖅᖢᓂ, ᖁᐸᓄᐊᓪᓗ ᑐᓴᖅᓴᐅᖃᑦᑕᓕᖅᖢᑎᒃ. ᐅᑲᓕᖅ 
ᐃᖃᓪᓕᐊᖃᑎᖃᕈᒪᓚᐅᖅᑐᖅ ᐱᖃᓐᓇᕆᔭᒥᓂᒃ ᑲᓪᓚᒥᒃ. 

ᐅᑲᓕᖅ ᑲᓪᓚᐅᑉ ᓯᑎᖓᓄᙵᐅᑲᐅᖅᑐᓚᐅᖅᑐᖅ. ᓯᑎᖓᓄᐊᕋᒥ ᑲᓱᒃᑐᓚᐅᖅᑐᖅ, 
ᑐᖅᖢᓚᓪᓗᓂ, “ᐊᑏᒋᐊᖅ ᑲᓪᓚᒃ! ᓯᓚᑦᑎᐊᕙᐅᖕᒪᑦ ᐊᐅᓚᓴᕆᐊᓕᕐᓗᒃ! ᐊᑏ! ᐊᑏ!” 

ᑎᓯᒥᓂ, ᑲᓪᓚᒃ ᖁᕕᐊᓱᙱᑦᑐᖅ. ᑏᑐᖅᑕᓂ ᖁᒃᑐᕋᒥᓄᑦ ᑯᕕᖅᑕᕐᒪᑦ ᐅᑲᓕᖅ 
ᑲᓱᒃᑐᖅᑎᓪᓗᒍ, ᓂᐊᖁᖓᓄᓪᓗ ᑲᑕᒐᕐᕕᐅᓪᓗᓂ.

“ᐄ, ᐅᑕᖅᑭᐊᕐᔪᐊᓪᓚᒋᑦ ᐸᕐᓇᖕᓂᐊᕋᒪ, ᐊᓂᒌᕐᓂᐊᖅᑐᖓ,” ᑲᓪᓚᒃ ᐅᖃᖅᐳᖅ 
ᐸᕝᕕᒍᓱᒃᐸᓚᑦᑎᓪᓗᓂ.

ᑲᓪᓚᒃ ᓱᓕ ᐸᕐᓈᓂᓚᐅᖅᑎᓐᓇᒍ, ᐅᑲᓕᖅ ᑎᓯᒥᓄᑦ ᐅᑎᖅᑐᖅ ᖃᒧᑕᐅᔭᐃᓱᖅᖢᓂ. 
ᑕᖁᐊᒃᓴᒡᒋᕋᓂ, ᖃᐅᔨᒋᐊᕋᓂᓘᓐᓃᑦ ᐅᖅᓱᖃᑦᑎᐊᕐᒪᖔᕐᒥ, ᑕᓯᕐᒧᑦ ᐃᖏᕐᕋᓯᕗᖅ.

ᑲᓪᓚᒡᓕ ᐸᕐᓇᑦᑎᐊᖅᑐᖅ. ᖃᒧᑕᐅᔭᓂ ᖃᐅᔨᒋᐊᖅᑕᖓ ᐅᖅᓱᖃᑦᑎᐊᕋᓗᐊᕐᒪᖔᑦ, 
ᖃᒧᑏᖕᓂ ᐸᕐᓇᒃᖢᓂᒋᒃ ᐅᖅᓱᒡᒋᐊᖃᒃᑲᓐᓂᖅᖢᓂᓗ.

ᐅᑲᓕᖅ ᑐᐊᕕᕐᓂᑯᒧᑦ ᓯᑯᒃᑯᑦ ᓂᐱᖅᑯᖅᑐᔪᐊᓗᖕᒥᒃ ᖃᒧᑕᐅᔭᖅᑐᖅ. “ᐳᕋᑉ!” 
ᖃᒧᑕᐅᔭᖓ ᓂᐱᖃᖅᐳᖅ ᐴᑲᕋᒥ. ᐃᖃᓗᑯᓗᐃᑦ ᓯᑰᑉ ᐊᑖᓃᑦᑐᑦ ᕿᒫᕗᑦ ᐅᑲᓕᐅᑉ 
ᖃᒧᑕᐅᔭᕐᕕᒋᔭᖓᓐᓂᑦ.

ᑲᓪᓚᒃ ᑕᓯᓕᐊᖅᐸᓪᓕᐊᓪᓗᓂ ᓄᖅᑲᖅᐳᖅ ᐊᐅᖕᓂᕐᒧᑦ ᐸᐅᕐᖓᓕᖕᒧᑦ. ᐊᐅᔭᐅᓚᐅᖅᑐᖅ 
ᐱᕈᓚᐅᖅᑐᕕᓂᕐᓂᒃ ᖁᐊᖅᓯᒪᔪᓂᒃ ᐸᐅᕐᖓᓂᒃ ᑕᑯᕗᖅ. ᐸᐅᕐᖓᖅᑕᖅᐳᖅ, 
ᐃᓚᖏᓐᓂᒡᓗ ᓂᕆᓪᓗᓂ ᑕᓯᕐᒧᑦ ᑲᔪᓯᖏᓐᓂᕐᒥᓂᒃ.

ᐅᑲᓕᖅ ᐊᐅᓚᓴᕐᕕᒋᔪᒪᔭᒥᓄᐊᕋᒥ, ᑑᕐᒧᑦ ᐊᒡᓗᐊᓕᐅᖅᖢᓂ ᐊᐅᓚᓴᓕᖅᐳᖅ. 
ᐊᐅᓚᓴᐅᑎᓂ ᐊᐅᓚᑎᑕᒻᒪᕆᒋᓪᓗᓂᐅᒃ. ᐃᖃᓗᖕᒧᑦ ᑮᔭᐅᑲᓴᒃᑳᖓᑦ ᓂᒃᓯᖓ, ᐅᑲᓕᐅᑉ 
ᐊᐅᓚᔾᔭᖃᑦᑕᖅᑕᖓ. ᐅᑲᓕᖅ ᐃᓱᒪᓕᖅᐳᖅ ᖃᓄᐃᒻᒪᑦ ᓂᒃᓯᖓ ᑮᔭᐅᕙᓪᓕᐊᙱᒻᒪᖔᑦ.

ᑲᓪᓚᒃ ᑕᓯᕐᒧᑦ ᑎᑭᑕᐃᓐᓇᕋᒥ ᐅᔾᔨᕈᓱᒃᐳᖅ ᐅᑲᓕᖅ ᓂᙵᒃᐸᓪᓕᐊᖅᑰᔨᔪᖅ. ᑲᓪᓚᒃ 
ᖃᒧᑕᐅᔭᓂ ᓄᖅᑲᖅᐸᐅᒃ ᐅᑲᓕᕐᒧᑦ ᐅᖓᓯᓗᐊᙱᖦᖢᓂ. ᑲᓪᓚᒃ ᖃᒧᑏᖕᓃᑦᑐᓂᒃ 
ᓂᐅᕋᐃᓪᓗᓂ, ᐃᖃᓗᒐᓲᑎᓂ ᐱᓪᓗᓂᒋᑦ ᐃᖏᑉᐳᖅ ᐅᑲᓕᐅᑉ ᐊᑭᐊᓂ ᐊᒡᓗᐊᕐᒧᑦ.

ᑲᓪᓚᒃ ᐊᒡᓗᐊᕐᒥ ᐊᐅᓚᓴᓕᖅᑐᖅ ᐊᐅᓚᓴᐅᑎᓂ ᓄᓱᐊᕐᔪᓚᐅᖅᑕᖅᖢᓂᐅᒃ. 
ᕿᓚᒥᒻᒪᕆᑯᓗᒃ ᑲᓪᓚᒃ ᖁᐃᓂᔪᒥᒃ ᐃᖃᓗᒃᐳᖅ.

ᐅᑲᓕᐅᑉ ᓯᐅᑎᖏᒃ ᐃᑭᖅᑰᔨᒻᒪᕆᒃᐴᒃ. ᖃᐅᔨᔪᒪᒻᒪᕆᓕᖅᐳᖅ ᖃᓄᐃᒻᒪᒃ ᑲᓪᓚᒃ 
ᐃᖃᓗᖅᑳᕐᒪᖔᑦ, ᐊᑯᓂᐅᓂᖅᓴᖅ ᐊᐅᓚᓴᕋᒥ.

ᐅᑲᓕᖅ ᑲᓪᓚᐅᑉ ᐅᖃᐅᑎᕙᐅᒃ ᐊᐅᓚᓴᐅᑎᓂ ᓄᓱᒃᑕᓗᐊᕐᒪᒍ, ᐊᐅᓚᓗᐊᖅᑎᓪᓗᒍ 
ᐃᖃᓗᖕᓄᑦ ᑮᔭᐅᔪᓐᓇᙱᒻᒪᑦ. “ᐅᑕᖅᑭᑦᑎᐊᑐᐃᓐᓇᕐᓗᑎᑦ ᐅᑲᓕᖅ,” ᑲᓪᓚᒃ ᐅᖃᖅᐳᖅ.

ᐅᑲᓕᖅ ᓱᓕ ᐊᐅᓚᓴᐅᑎᓂ ᓄᓱᒃᑕᓗᐊᖅᑕᖓ. ᑲᓪᓚᐅᑉ ᐅᖃᖅᑕᖏᑦ ᓱᖁᑎᒋᓇᒋᑦ. 
ᐃᖃᓗᑲᐅᖅᑐᕈᒪᓗᐊᖅᑐᖅ.

ᕿᓚᒥᑯᓗᒃ ᑲᓪᓚᒃ ᐃᖃᓗᒃᑲᓐᓂᖅᐳᖅ.

“ᕼᐊᐃ? ᐃᖃᓗᒃᑲᓐᓂᖅᐱᑦ?” ᑐᖅᖢᓚᕗᖅ ᐅᑲᓕᖅ.

ᑲᓪᓚᒃ ᓄᖅᑲᓚᐅᑲᒃᐳᖅ ᑕᒧᓗᖕᓂᐊᕋᒥ. ᖃᒧᑎᒥᓄᐊᖅᖢᓂ ᐸᐅᕐᖓᑦ ᐊᕝᕗᖅᑲᐅᔭᖏᑦ 
ᓴᖅᑭᑉᐸᐃᑦ.

ᐅᑲᓕᖅ ᐊᐱᕆᕗᖅ ᓂᕆᔭᒃᓴᖅᑕᖃᒃᑲᓐᓂᕐᒪᖔᑦ, ᑕᖁᐊᒡᒋᖅᑲᐅᖏᓐᓇᒥ.

ᑲᓪᓚᒃ ᐅᐊᑲᓪᓚᒍᓱᒃᐳᖅ ᐃᓱᒪᓪᓗᓂᓗ, “ᐋᓯᑦ...” ᐅᑲᓕᖅ ᑐᓂᕙᐅᒃ ᐸᐅᕐᖓᓂᒃ.

ᑲᓪᓚᒃ ᐊᒡᓗᐊᕐᒥᓄᐊᖅᖢᓂ ᐊᐅᓚᓴᒃᑲᓐᓂᓕᖅᐳᖅ - ᓱᒃᑲᐃᖦᖢᓂ ᓄᓱᓚᐅᖅᐸᒃᖢᓂ, 
ᑕᐃᒪᐃᖅᑲᐅᒐᒥᑐᑦ - ᐱᖓᓱᒃᑲᓐᓂᕐᓂᒃ ᐃᖃᓗᒃᐳᖅ ᐅᑲᓕᖅ ᑕᒧᓗᐊᓂᓚᐅᖅᑎᓐᓇᒍ.

ᐅᑲᓕᖅ ᓂᐊᖁᓂ ᑯᒥᒃᐸᐅᒃ ᐃᓱᒪᓪᓗᓂ, “ᖃᓄᕐᓕ ᐅᓇ ᐱᔪᖅ?”

ᐊᒡᓗᐊᕐᒥᓄᑦ ᐅᑎᖅᐳᖅ, ᑲᓪᓚᒃ ᖁᖓᖦᖢᓂᐅᒃ, ᐅᖃᐅᔾᔭᐅᖅᑲᐅᓂᓂᓗ ᒪᓕᓕᖅᖢᓂᐅᒃ. 
ᐊᐅᓚᓴᐅᑎᓂ ᓄᓱᒃᑕᓗᐊᕈᓐᓃᖅᖢᓂᐅᒃ, ᓂᒃᓯᓂᓗ ᐃᒫᓃᔅᓲᔭᖅᑎᓐᓂᖅᓴᕆᕙᒃᖢᒍ. 
ᐊᓱᐃᓛᑕᐃᓐᓇᖅ ᐊᖏᔪᒧᑦ ᐃᖃᓗᖕᒧᑦ ᑮᔭᐅᔪᖅ ᐃᒃᐱᒋᓪᓗᓂᐅᒃ. ᐃᔩᖕᓂ ᐅᐃᔾᔫᒥᕙᐃᒃ 
ᖃᐅᔨᒐᒥ ᐊᖏᔪᒧᑦ ᑮᔭᐅᓂᖓᓂᒃ.

ᐅᑲᓕᖅ ᑲᓪᓚᐅᑉ ᐅᖃᐅᑎᕙᐅᒃ ᐊᐅᓚᓴᐅᑎᓂᒃ ᐊᒧᑦᑎᐊᕋᓱᖁᓪᓗᒍ. ᐃᖃᓗᒃ 
ᐊᖏᔪᐊᓘᖕᒪᑦ ᐅᑲᓕᖅ ᖃᐅᔨᒪᕗᖅ ᐊᒃᓱᕈᕐᓇᕐᓂᐊᕐᓂᖓᓂᒃ. ᐊᐅᓚᓴᐅᑎᓂ 
ᕿᒃᑐᕋᖅᑎᑦᑕᐃᓕᒪᓪᓗᒍ, ᑭᓯᐊᓂ ᓯᕗᓪᓕᖅᐹᕐᒥ ᐃᖃᓗᒋᐅᕈᒪᒻᒪᕆᒃᐳᖅ.

ᐃᖃᓘᑉ ᐅᑲᓕᐅᑉ ᓂᐊᖁᖓ ᐃᒫᓄᑦ ᓄᓱᒃᐸᐅᒃ! ᐅᑲᓕᕐᓗ ᐃᒻᒥᓂᒃ ᐊᒧᒋᐊᖅᐳᖅ.

ᑲᓪᓚᒃ ᐊᒡᓗᐊᕐᒧᐊᖅᖢᓂ ᐅᑲᓕᖅ ᐊᒧᕙᐅᒃ ᐃᖃᓗᒡᓗ ᐊᖏᔪᐊᓗᒃ ᐊᒧᖃᓯᐅᑎᓪᓗᒍ. 
ᐅᑲᓕᖅ ᒪᑭᑲᐅᖅᑐᖅᐳᖅ ᐃᖃᓗᒃ ᐃᒫᓄᐊᖏᓐᓂᖓᓂ ᐱᑲᐅᖅᑐᖅᖢᒍ. ᐊᓂᖅᓴᐅᒥᕗᖅ 
ᖁᕕᐊᓱᓕᖅᖢᓂ.

ᑲᓪᓚᒃ ᐊᖏᕐᕋᐅᔪᒪᓕᖅᐳᖅ ᐅᓪᓗᕈᒻᒥᑕᕐᓂᐊᕋᒥᒃ. ᐸᕐᓇᓕᖅᑎᓪᓗᒋᒃ ᑲᓪᓚᐅᑉ 
ᖃᒧᑕᐅᔭᓂ ᐃᖏᕐᕋᓯᑎᑉᐹ. ᐅᑲᓕᖅ ᐃᖏᕐᕋᓯᑎᑦᑎᒋᐊᕋᓗᐊᕐᒥᒐᒥ ᐃᖏᕐᕋᓯᙱᓚᖅ. 
ᐅᑲᓕᐅᑉ ᐅᖅᓱᖃᐅᑦ ᖃᐅᔨᒋᐊᕋᒥᐅᒃ ᐅᔾᔨᕆᓕᖅᐳᖅ ᐅᓪᓛᖅ ᐅᖅᓴᖅᑲᐅᖏᓐᓂᕐᒥᓂᒃ. 
ᑲᓪᓚᒃ ᑲᒪᙱᒻᒪᕆᒃᐳᖅ. ᐅᑲᓕᖅ ᐅᖅᓱᖃᐅᑎᒥᒃ ᑐᓂᕙᐅᒃ.

“ᖁᔭᓐᓇᒦᒃ ᑲᓪᓚᒃ! ᐅᓪᓛᑦᑎᐊᕚᓘᓵᖅᑐᖅ! ᐃᖃᓪᓕᐊᖅᖢᓄᒃ, ᖁᐊᕐᓂᒃ 
ᐸᐅᕐᖓᖅᑐᖅᖢᓄᒃ, ᖃᒧᑕᐅᔭᕋᓗ ᐃᖏᕐᕋᔪᓐᓇᖅᓯᒋᓪᓗᓂ!”

ᑲᓪᓚᒃ ᐃᓕᕿᓴᒫᖅᖢᓂ ᐅᖃᖅᐳᖅ, “ᐄ, ᐅᓪᓛᑦᑎᐊᕙᐅᖅᑲᐅᔪᖅ.”

ᖃᒧᑕᐅᔭᕐᒥᓄᐊᖅᑐᐃᓐᓇᐅᓪᓗᑎᒃ ᐊᖏᕐᕋᒧᑦ ᐃᖏᕐᕋᓯᕘᒃ ᐅᓪᓗᕈᒻᒥᑕᕐᓂᐊᕋᒥᒃ.

33

ᑎᑎᕋᖅᑐᖅ ᑎᑎᕋᐅᔭᖅᑐᕐᓗ

ᓈᑎᐊ ᒪᐃᒃ ᐃᓅᓪᓗᓂ ᐃᓕᓴᐃᔨᐅᔪᖅ, ᐃᓕᓐᓂᐊᕌᓂᓵᓚᐅᖅᑐᖅ ᕆᔭᐃᓇᒥ ᓯᓚᑦᑐᖅᓴᕐᕕᒡᔪᐊᕐᒥ 
ᐃᓕᓴᐃᔨᐅᓂᕐᒧᑦ. ᓈᑎᐊ ᓇᓂᑐᐃᓐᓇᖅ ᐅᑭᐅᖅᑕᖅᑐᕐᒥ ᓄᓇᖃᖃᑦᑕᖅᓯᒪᒐᓗᐊᕋᒥ ᐃᖃᓗᐃᑦ, 
ᓄᓇᕗᑦ ᐊᖏᕐᕋᕆᔭᖓ. ᓈᑎᐊ ᒪᕐᕉᖕᓂᒃ ᐸᓂᖃᖅᑐᖅ, ᓕᐊ ᐊᒻᒪ ᔭᐃᒥ, ᐃᓕᓐᓂᐊᕐᕕᒌᓐᓇᐅᔭᖅᑕᖏᒃ 
ᐱᒻᒪᕇᓐᓇᐅᔮᓗᒋᐊᖃᙱᓐᓂᖅ ᖃᐅᑕᒫᕐᓗ ᐃᓅᓯᖅ ᖁᕕᐊᒋᔭᕆᐊᖃᕐᓂᖅ. ᐸᓂᖏᓐᓄᓪᓗ 
ᐃᖅᑲᐃᓯᔭᐅᖏᓐᓇᖅᐳᖅ ᓄᑕᖅᑲᑦ ᑎᑎᖅᑭᕆᔭᕆᐅᖅᓴᖅᑕᐅᔭᕆᐊᖃᕐᓂᖏᓐᓂᒃ, ᐅᓂᒃᑳᑦ ᐃᓂᖏᑦ, 
ᐅᓂᒃᑳᕆᔭᐅᔪᑦ, ᐅᖃᐅᓯᐅᔪᓪᓗ ᐱᒻᒪᕆᐅᓂᖏᓐᓂᒃ ᓄᑕᖅᑲᓄᑦ ᐃᓅᓯᕐᒥᓂᒃ ᐃᓕᖅᑯᓯᕐᒥᓂᒡᓗ 
ᐃᓕᓐᓂᐊᕈᑎᒃᓴᖏᓐᓂᒃ ᐅᖃᓕᒫᒐᑎᒍᑦ. ᓈᑎᐊ ᓄᒃᑕᕐᓂᖅ, ᓂᖅᖠᐅᕐᓂᖅ, ᒥᖅᓱᕐᓂᖅ, 
ᑳᐱᒋᒃᑐᖅᑐᕐᓂᕐᓗ ᖁᕕᐊᒋᔭᖏᑦ. 2014-ᒥ ᐅᖃᓕᒫᒐᓕᐅᕐᖓᓚᐅᖅᑐᖅ, ᐃᓄᒃᑎᑐᑦ ᐅᖃᕆᐅᖅᓴᐅᑎᒥᒃ. 
ᓕᐊᑉ ᐅᒥᙳᐊᖃᕐᓂᖓ ᐅᖃᓕᒫᒐᓕᐊᕆᐅᕈᑎᒋᓚᐅᖅᑕᖓ ᐊᔾᔨᙳᐊᓕᖕᒥᒃ.

ᐊᒫᓐᑕ ᓵᓐᓚᓐ ᑎᑎᕋᐅᔭᖅᑎᐅᔪᖅ ᑐᕌᓐᑐᒥᐅᑕᐅᓪᓗᓂ. ᐃᓕᓐᓂᐊᕆᐊᓚᐅᖅᑐᖅ ᑎᑎᕋᐅᔭᖅᑎᐅᓂᕐᒧᑦ 
ᓯᓂᑲ ᓯᓚᑦᑐᖅᓴᕐᕕᖕᒥ, ᐃᓄᙳᐊᓂᒃ ᑎᑎᕋᐅᔭᖅᐸᓕᖅᖢᓂ. ᑎᑎᕋᐅᔭᙱᓕᕌᖓᒥ ᐃᓕᓐᓂᐊᖅᖢᓂ 
ᐅᖃᓕᒫᖅᐸᒃᑐᖅ, ᑎᑎᕋᐅᔭᖅᐸᒃᑐᖅ ᐃᓄᙳᐊᓂᒃ, ᐊᓐᓄᕌᙳᐊᓕᐅᖅᐸᒃᖢᓂ ᓴᓇᓯᒪᔪᓂᒃ 
ᐊᔾᔨᓕᐅᖅᓯᕙᒃᖢᓂ, ᐅᕝᕙᓘᓐᓃᑦ ᐅᖃᓕᒫᒐᕐᓂᒃ ᐅᖃᓕᒫᖅᖢᓂ.

